
I. УМУМИЙ ҚОИДАЛАР
1.1. Ушбу Устав Ўзбекистон Республикасининг «Қимматли қоғозлар бозори тўғрисида»ги, «Акциядорлик жамиятлари ва акциядорларнинг ҳуқуқларини ҳимоя қилиш тўғрисида»ги ва «Инвестиция ва пай фондлари тўғрисда»ги қонунлари ва бошқа қонун ҳужжатлари асосида ишлаб чиқилган. 

           1.2. «OLTIN INVEST» aksiyadorlik jamiyati investisiya fondi (матн давомида – «инвестиция фонди» деб юритилади) ўз фаолиятини Ўзбекистон Республикасининг Фуқаролик кодекси, «Қимматли қоғозлар бозори тўғрисида»ги, «Акциядорлик жамиятлари ва акциядорларнинг ҳуқуқларини ҳимоя қилиш тўғрисида»ги ва «Инвестиция ва пай фондлари тўғрисда»ги қонунлари ва бошқа меъёрий-ҳуқуқий ҳужжатларга мувофиқ олиб боради. 

1.3. Инвестиция фондининг тўлиқ фирма номи: 

Ўзбек тилида: 
– лотин алифбосида- «OLTIN INVEST» aksiyadorlik jamiyati investisiya fondi;

– кирилл алифбосида- «OLTIN INVEST» акциядорлик жамияти инвестиция фонди. 

Рус тилида: – акционерное общество инвестиционный фонд «OLTIN INVEST». 

Инвестиция фондининг қисқартирилган номи: 

Ўзбек тилида: 
-лотин алифбосида  – «OLTIN INVEST» AJ IF;

-кирилл алифбосида -  «OLTIN INVEST» АЖ ИФ;
Рус тилида: – АО ИФ «OLTIN INVEST». 

1.4. Инвестиция фондининг жойлашган ери (почта манзили): Ўзбекистон Республикаси, Тошкент шахри, Сиргали тумани, Учувчилар шахарчаси, 76а уй.
1.5.Инвестиция фондининг электрон почта манзили: oltin.invest@mail.ru
II. ИНВЕСТИЦИЯ ФОНДИНИНГ ҲУҚУҚИЙ МАҚОМИ, МАҚСАДИ ВА ФАОЛИЯТИНИНГ СОҲАСИ (АСОСИЙ ЙЎНАЛИШЛАРИ) 
2.1. Инвесторларнинг пул маблағларини жалб этиш ва уларни инвестиция активларига қўйиш мақсадида акциялар чиқаришни амалга оширувчи юридик шахс — акциядорлик жамияти инвестиция фондидир. 

2.2. Инвестиция фонди ўз фаолиятини қимматли қоғозлар бозорини тартибга солиш бўйича ваколатли давлат органи томонидан бериладиган лицензия асосида амалга оширади.

2.3. Инвестиция фонди ёпиқ инвестиция фонди бўлиб, ўзи чиқарган акцияларни қайтариб сотиб олиш мажбуриятига эга бўлмаган инвестиция фонди ҳисобланади.
2.4. Инвестиция фонди тижорат ташкилоти бўлиб, ўзининг алоҳида ҳисобга олинадиган мол-мулкига, шу жумладан устав фондига берилган мол-мулкка эга, ўз номидан мулкий ва шахсий номулкий ҳуқуқларни олиши ҳамда амалга ошириши, зиммасига мажбуриятлар олиши, судда даъвогар ва жавобгар бўлиши мумкин. 

2.5. Инвестиция фонди давлат рўйхатидан ўтказилган пайтдан эътиборан юридик шахс мақомига эга бўлади. Инвестиция фонди чекланмаган муддатга тузилади. Инвестиция фонди Ўзбекистон Республикаси ҳудудида ва ундан ташқарида банк ҳисобварақлари очишга ҳақлидир. Инвестиция фонди ўзининг ташкилий-ҳуқуқий шакли кўрсатилган тўлиқ фирма номига эга бўлади ва қисқартирилган фирма номига эга бўлиши мумкин.  
2.6. Инвестиция фонди ўзининг фирма номи давлат тилида тўлиқ ёзилган ҳамда жойлашган ери кўрсатилган юмалоқ муҳрга эга бўлиши лозим. Муҳрда бир вақтнинг ўзида фирманинг номи бошқа исталган тилда ҳам кўрсатилиши мумкин. Инвестиция фонди ўзининг номи ёзилган штамп ва бланкаларга, ўз тимсолига эга бўлишга ҳақли. 

2.7. Инвестиция фондининг портфелини ташкил этувчи қимматли қоғозлар, улушлар, пул маблағлари (шу жумладан чет эл валютаси), омонатлар ва кўчмас мулк инвестиция активларидир.

2.8. Инвестиция фонди фаолиятининг асосий мақсади – инвесторларнинг пул маблағларини жалб қилиш ва уларни қонун ҳужжатларига мувофиқ қимматли қоғозларга, бошқа инвестиция активларига, банк ҳисобварақларига, кучмас мулк ва омонатларга жойлаштириш ва фойда олишдир.

2.9. Инвестиция фонди асосий мақсадига эришиш учун қуйидаги фаолият турларини амалга оширади: 

- акциялар чиқариш ва жойлаштириш;
           - қимматли қоғозлар билан битимлар тузиш;
           - инвесторларнинг жалб қилинган пул маблағларини қимматли қоғозларга, улушларга, бошқа инвестиция активларига, банк ҳисобварақларига ва омонатларга жойлаштириш;
          -корхоналар акцияларига эгалик қилиш негизида улар фаолиятини ривожлантириш ва самарадорлигини ошириш.
2.10.  Инвестиция фонди фаолиятини фаолиятнинг бошқа турлари билан бирга қўшиб олиб боришга йўл қўйилмайди.
2.11. Ўз фаолиятини амалга ошириш учун ва Инвестиция фонди олдида турган масалаларни ҳал қилиш мақсадида, Инвестиция фонди қуйидаги ҳуқуқларга эгадир:

- Ўз номидан битимлар, шартномалар тузиш, мулкий ва ўз номулкий ҳуқуқларни сотиб олиш ва мажбуриятлар бўйича жавобгар бўлиш, Ўзбекистон Республикаси худудида ва ундан ташқарида амалдаги қонунчилик билан белгиланган тартибда судда, хўжалик ва хакамлик судларида даъвогар ва жавобгар бўлиш;

 - Република ҳудудида амалдаги қонунчиликка асосан кўчар ва кўчмас мулкни ўз мулки сифатида сотиб олиш ва ижарага бериш;

- Уюшмалаш, иттифоқлар консорциумлар ва бошқа бирлашмаларга кириш;

- Белгиланган тартибда банкларда ҳар қандай ҳисобларни, шу жумладан валюта ҳисобларини очиш, ссудалар ва банк кредитларини олиш, қонунчиликка мувофиқ равишда ҳар қандаш шаклда маблағларни ўтказиш ва акцептлаш, қимматли қоғозлар чиқариш, сотиб олиш ва жойлаштириш.
III. ИНВЕСТИЦИЯ ФОНДИ УСТАВ ФОНДИНГ МИҚДОРИ
3.1. Инвестиция фондининг устав фонди акциядорлар олган оддий акцияларининг номинал қийматидан ташкил топади. 

3.2. Инвестиция фондининг устав фонди 53 528 800 сўмни ташкил қилади. У ҳар бирининг номинал қиймати 100 сўм бўлган 535 288 дона оддий  акцияларга бўлинган. 

Инвестиция фондининг устав фонди кўпайтириш
3.3. Инвестиция фондининг устав фонди қўшимча оддий акцияларни жойлаштириш йўли билан кўпайтирилиши мумкин. 
3.4. Инвестиция фондининг устав фондини қўшимча оддий акцияларни жойлаштириш йўли билан кўпайтириш тўғрисидаги ва Инвестиция фонди уставига тегишли ўзгартишлар киритиш ҳақидаги қарорлар Инвестиция фондининг Кузатув кенгаши томонидан кабул килинади
3.5. Қўшимча оддий акциялар Инвестиция фонди томонидан ушбу уставда белгиланган эълон қилинган акциялар сони доирасидагина жойлаштирилади. 
3.6. Қўшимча оддий акцияларни жойлаштириш йўли билан кўпайтириш тўғрисидаги қарорда жойлаштириладиган қўшимча оддий акцияларнинг умумий қиймати, сони, номинал қиймати, жойлаштириш тартиби, усули, муддати, жойлаштириш (акцияларнинг биржа ва уюшган биржадан ташқари бозорига чиқариш) нархи, акциялар учун тўлов тартиби, амалга ошмаган деб топиш улуши ва амалга ошмаган деб топилган тақдирда акциялар учун қабул қилинган тўлов воситаларини қайтариш тартиби белгиланади. 

3.7. Қўшимча чиқарилаётган оддий акциялар очиқ обуна усули билан жойлаштирилиши белгиланган тақдирда, белгиланган тартибда фуқаролик-ҳуқуқий битимлар тузиш йўли билан биржа ёки биржадан ташқари уюшган бозорда жойлаштирилади.

3.8. Қўшимча чиқарилаётган оддий акциялар ёпиқ обуна усули билан жойлаштирилиши белгиланган тақдирда, белгиланган тартибда фуқаролик-ҳуқуқий битимлар тузиш йўли билан биржадан ташқари уюшмаган бозорда жойлаштирилади 

3.9. Қўшимча чиқарилган оддий акциялар бозор қийматида, лекин номинал қийматидан кам бўлмаган қийматда жойлаштирилади. 

Инвестиция фондининг устав фондини камайтириш
3.10. Инвестиция фондининг устав фонди оддий акцияларнинг номинал қийматини камайтириш ёки акцияларнинг умумий сонини қисқартириш йўли билан камайтирилиши мумкин. 

3.11. Агар устав фондини камайтириш натижасида унинг миқдори қонун ҳужжатларида белгиланган энг кам миқдоридан камайиб кетса, Инвестиция фонди устав фондини камайтиришга ҳақли эмас. 

3.12. Устав фондини камайтириш тўғрисида қарор қабул қилган вақтда акциядорларнинг умумий йиғилиши устав фондини камайтириш сабабларини кўрсатади ва уни камайтириш тартибини белгилайди. 

IV. ИНВЕСТИЦИЯ ФОНДИ ФАОЛИЯТИДАГИ ЧЕКЛАШЛАР
          4.1. Инвестиция фонди:

- фаолиятни лицензия олмасдан амалга оширишга;

- корпоратив облигациялар ва инфратузилма облигациялари, шунингдек имтиёзли акциялар чиқаришга;

- Инвестиция фонди соф активларининг 10 фоизидан ортиғини бир эмитентнинг қимматли қоғозларига ёки масъулияти чекланган жамиятнинг улушига инвестиция қилишга;

- тўланиши лозим бўлган қарзларнинг жами ҳажми кредит ва (ёки) қарз битими имзоланган санадаги жамият соф активлари қийматининг 15 фоизидан ошиб кетган тақдирда, кредит ва (ёки) қарз маблағларини жалб этишга (бунда кредит ва (ёки) қарз муддати уч ойдан ошиб кетмаслиги керак);

- кафил бўлишга, мол-мулкни ёки мулкий ҳуқуқларни гаровга қўйишга;

- ташкилий-ҳуқуқий шакли ўз иштирокчиларининг қўшимча жавобгарлигини назарда тутадиган хўжалик жамиятларининг қимматли қоғозларига ва улушларига инвестицияларни амалга оширишга;

- ишончли бошқарувчи, аудиторлик ташкилотлари томонидан чиқарилган қимматли қоғозларга инвестицияларни амалга оширишга, шунингдек уларнинг устав капиталидаги улушларини олишга;

- бошқа инвестиция фондларининг акцияларини олишга ва уларга эга бўлишга;

- инвестиция фаолияти билан боғлиқ бўлмаган битимлар тузишга, опционлар ёки фьючерслар олишга;

- умумий суммаси жамият соф активларининг 10 фоизидан ортиқ инвестицияларни амалга оширишга (бундан қимматли қоғозларга қўйиш мустасно) ҳақли эмас.

V. ИНВЕСТИЦИЯ ФОНДИ АКЦИЯДОРЛАРНИНГ ҲУҚУҚЛАРИ
5.1 Инвестиция фонди акциядорлари қуйидаги ҳуқуқларга эга:

- Инвестиция фонди акциядорларининг реестрига киритилиш;

- депозитарийдаги депо ҳисобварағидан ўзига тааллуқли кўчирма олиш; 

- Инвестиция фонди фойдасининг бир қисмини дивидендлар тарзида олиш;

- Инвестиция фонди тугатилган тақдирда ўзларига тегишли улушга мувофиқ мол-мулкнинг бир қисмини олиш;

- акциядорларнинг умумий йиғилишларида овоз бериш орқали Инвестиция фондини бошқаришда иштирок этиш;

- Инвестиция фондининг молия-хўжалик фаолияти натижалари тўғрисида тўлиқ ва ишончли ахборотни белгиланган тартибда олиш;

- олган дивидендини эркин тасарруф этиш;

- қимматли қоғозлар бозорини тартибга солиш бўйича ваколатли давлат органида, шунингдек судда ўз ҳуқуқларини ҳимоя қилиш; 

- ўзига етказилган зарарнинг ўрни қопланишини белгиланган тартибда талаб қилиш;

- ўз манфаатларини ифодалаш ва ҳимоя қилиш мақсадида уюшмаларга ва бошқа нодавлат нотижорат ташкилотларига бирлашиш;

- қимматли қоғозларни олишда зарар кўриш, шу жумладан бой берилган фойда эҳтимоли билан боғлиқ таваккалчиликларни суғурта қилиш ҳуқуқига эга.

5.2. Инвестиция фонди акциядорлари «Акциядорлик жамиятлари ва акциядорларнинг ҳуқуқларини ҳимоя қилиш тўғрисида»ги Ўзбекистон Республикаси қонуни ва бошқа қонун ҳужжатларига ҳамда Инвестиция фонди уставига мувофиқ бошқа ҳуқуқларга ҳам эга бўлиши мумкин. 
VI. ИНВЕСТИЦИЯ ФОНДИНИНГ АКЦИЯЛАРИ ВА УЛАР БЎЙИЧА ДИВИДЕНДЛАР ТЎЛАШ ТАРТИБИ
6.1. Инвестиция фондининг акциялари оддий акциялар бўлиб, бир хил овоз бериш ҳуқуқига эга бўлган эмиссиявий қимматли қоғозлар ҳисобланади. Инвестиция фонди фақат оддий акцияларни чиқаришга ҳақли.
6.2. Дивиденд акциядорларнинг умумий йиғилиши қарорига кўра пул маблағлари ёки бошқа қонуний тўлов воситалари ёхуд инвестиция фондининг қимматли қоғозлари билан тўланиши мумкин. 

6.3. Инвестиция фонди молиявий йилнинг биринчи чораги, ярим йиллиги, тўққиз ойи натижаларига кўра ва (ёки) молиявий йил натижаларига кўра жойлаштирилган акциялар бўйича дивидендлар тўлаш тўғрисида қарор қабул қилишга ҳақли. Инвестиция фондининг молиявий йилнинг биринчи чораги, ярим йиллиги ва тўққиз ойи натижаларига кўра дивидендлар тўлаш тўғрисидаги қарори тегишли давр тугагандан кейин уч ой ичида қабул қилиниши мумкин. 

6.4. Инвестиция фонди акциялари бўйича дивидендлар тўлаш, дивиденднинг миқдори, уни тўлаш шакли ва тартиби тўғрисидаги қарор Инвестиция фонди кузатув кенгашининг тавсияси, молиявий ҳисоботнинг ишончлилиги ҳақида аудиторлик хулосаси мавжуд бўлган тақдирда, молиявий  ҳисобот маълумотлари асосида акциядорларнинг умумий йиғилиши томонидан қабул қилинади. 

6.5. Дивидендлар тўлаш тўғрисидаги қарорда дивидендлар тўлаш бошланадиган ва тугалланадиган саналар кўрсатилган бўлиши лозим. Дивидендларни тўлаш муддати ва тартиби акциядорларнинг умумий йиғилиши қарорида белгиланади. Дивидендларни тўлаш муддати шундай қарор қабул қилинган кундан эътиборан олтмиш кундан кеч бўлмаслиги лозим. 

VII. ИНВЕСТИЦИЯ ФОНДИНИНГ ЗАХИРА ФОНДИ  
7.1. Инвестиция фонди соф фойда ҳисобидан захира фондини ҳамда акциядорларнинг умумий йиғилишида аниқланадиган, Инвестиция фонди фаолияти учун зарур бўлган бошқа фондларни ташкил этади. 

7.2. Инвестиция фондининг захира фонди, бошқа маблағлар мавжуд бўлмаган тақдирда, Инвестиция фондининг зарарлари ўрнини қоплаш ва Инвестиция фондининг акцияларини қайтариб сотиб олиш учун мўлжалланади. Захира фондидан бошқа мақсадларда фойдаланиш мумкин эмас. 

7.3. Инвестиция фонди устав фондининг 15 фоиздан кам бўлмаган миқдорда захира фонди тузилади. 

7.4. Инвестиция фонди захира фондига ушбу уставнинг 6.3-бандида белгиланган миқдорга етгунига қадар ҳар йили соф фойдадан 5 фоиз миқдорида ажратмалар ўтказади. 

7.5. Захира фонди тўлалигича ёки қисман сарфланиб бўлган ҳолларида, мажбурий ажратмалардан тикланади. 
VIII. ИНВЕСТИЦИЯ ФОНДИ БОШҚАРУВИНИНГ ТУЗИЛМАСИ
8.1. Инвестиция фонди бошқарув органлари – акциядорларнинг умумий йиғилиши ва кузатув кенгаши, шунингдек ваколатларини ишончли бошқарувчи амалга оширадиган ижроия органи инвестиция фондининг бошқарув органларидир.
IX. ИНВЕСТИЦИЯ ФОНДИ АКЦИЯДОРЛАРИНИНГ УМУМИЙ ЙИҒИЛИШИ
9.1. Акциядорларнинг умумий йиғилиши Инвестиция фондининг юқори бошқарув органидир. 

9.2. Инвестиция фонди ҳар йили Акциядорларнинг умумий йиғилишини (акциядорларнинг йиллик умумий йиғилишини) ўтказиши шарт. Акциядорларнинг йиллик умумий йиғилиши молия йили тугаганидан кейин олти ойдан кечиктирмай ўтказилади. Акциядорларнинг йиллик умумий йиғилишидан ташқари ўтказиладиган умумий йиғилишлари навбатдан ташқари йиғилишлардир. Акциядорларнинг умумий йиғилишини Кузатув кенгашининг раиси, у узрли сабабларга кўра бўлмаган тақдирда эса, Кузатув кенгашининг аъзоларидан бири олиб боради. 

9.3. Акциядорлар умумий йиғилишининг ваколат доирасига қуйидагилар киради: 
- Инвестиция фонди уставига ўзгартишлар ва қўшимчалар киритиш ёки Инвестиция фондининг янги тахрирдаги уставини тасдиқлаш;

- Инвестиция фондини қайта ташкил этиш;

- Инвестиция фондини тугатиш, тугатувчини (тугатиш комиссиясини) тайинлаш хамда оралик ва якуний тугатиш балансларини тасдиқлаш;

           - Инвестиция фонди кузатув кенгашининг сон таркибини белгилаш, уларнинг аъзоларини сайлаш ва аъзоларнинг ваколатларини муддатидан илгари тугатиш, шунингдек кузатув кенгаши тўғрисидаги низомни тасдиқлаш;

- эълон қилинган акцияларнинг энг кўп микдорини белгилаш;
- Инвестиция фондининг устав фондини кўпайтириш;

           -  Инвестиция фондининг устав фондини камайтириш;

           -  ўз акцияларини олиш;
           - Инвестиция фондининг ташкилий тузилмасини тасдиқлаш;

           - Инвестиция фонди тафтиш комиссиясининг аъзоларини сайлаш ва уларнинг ваколатларини муддатидан илгари тугатиш, шунингдек тафтиш комиссияси тўғрисидаги низомни тасдиқлаш;

           - Инвестиция фондининг йиллик ҳисоботини тасдиқлаш;
- Инвестиция фондининг бухгалтерия балансларини, фойда ва зарарлари хисобварагини тасдиклаш, унинг фойда ва зарарларини таксимлаш;

- Инвестиция фонди Кузатув кенгашининг ва тафтиш комиссиясининг ўз ваколат доирасига кирадиган масалалар юзасидан, шу жумладан, Инвестиция фондини бошқаришга доир қонун ҳужжатларида белгиланган талабларга риоя этилиши юзасидан ҳисоботларини ва тафтиш комиссиясининг хулосаларини эшитиш;
- Инвестиция фонди rузатув кенгаши аъзоларига мукофот ва компенсация миқдорини белгилаш;
- Мажбурий аудиторлик текширувини ўтказиш учун аудиторлик ташкилотини белгилаш, ушбу ташкилотнинг хизматларига тўланадиган энг кўп ҳақ миқдори ва у билан шартнома тузиш (шартномани бекор қилиш) тўғрисида қарор қабул қилиш;
- Инвестиция фонди тафтиш комиссияси аъзоларига мукофот ва компенсация миқдорини белгилаш;

           - умумий йиғилиш регламентини тасдиқлаш;

- акцияларни майдалаш ва йириклаштириш;

- қонун ҳужжатларида кўзда тутилган ҳолларда йирик битимлар тузиш тўғрисида қарор қабул қилиш;
- қонун ҳужжатларида кўзда тутилган ҳолларда Инвестиция фондининг аффилланган шахси билан тузиладиган битимлар бўйича қарор қабул қилиш;
 -  инвестиция фонди активларини бошқариш тўғрисида инвестиция активларининг ишончли бошқарувчиси билан шартномани тузиш, унга ўзгартириш ва қўшимчалар қиритиш ҳамда шартномани бекор қилиш тўғрисида қарор қабул қилиш; 

           - Инвестиция фонди фаолиятидаги асосий йўналишларни, мақсадлар ва чеклашларни маъқуллаш;
          - қимматли қоғозлар марказий депозитарийси билан тузилган шартномани тузиш, унга ўзгартириш ва қўшимчалар қиритиш ҳамда шартномани бекор қилиш тўғрисида қарор қабул қилиш; 

          - Инвестиция фонди инвестиция декларацияси, шу жумладан унга киритилган ўзгартиш ва қўшимчаларни тасдиқлаш; 
          - қимматли қоғозлар марказий депозитарийсини ва инвестиция активларининг ишончли бошқарувчисини мукофотлаш миқдорларини белгилаш тартибини, уларга ўзгартириш ва қўшимчалар киритишни маъқуллаш;
           - қонун ҳужжатларига мувофиқ бошқа масалаларни ҳал этиш. 

9.4. Акциядорларнинг умумий йиғилиши томонидан қабул қилинган қарорлар йиғилиш баённомаси имзоланган кундан икки иш кунидан кечиктирмай, шунингдек овоз бериш якунлари ушбу қарорлар қабул қилинган санадан эътиборан ўттиз кундан кечиктирмай қонун ҳужжатларида белгиланган тартибда акциядорлар эътиборига етказилади. 

9.5. Инвестиция фонди Акциядорлар умумий йиғилиши Инвестиция фондининг «Акциядорлар умумий йиғилиши тўғрисида»ги Низом асосида чақирилади ва ўтказилади. 

X. ИНВЕСТИЦИЯ ФОНДИ КУЗАТУВ КЕНГАШИ
10.1. Инвестиция фонди кузатув кенгаши жамият фаолиятига умумий раҳбарликни амалга оширади, акциядорлар умумий йиғилишининг ваколатига тааллуқли масалалар бундан мустасно. 

10.2. Инвестиция фонди кузатув кенгашининг аъзолари акциядорларнинг умумий йиғилиши томонидан бир йиллик муддатга сайланадилар. Инвестиция фонди кузатув кенгаши аъзоларининг сони 7 кишидан иборат.
10.3. Инвестиция фонди кузатув кенгашининг ваколат доирасига қуйидагилар киради: 

- Инвестиция фонди фаолиятининг устувор йўналишларини белгилаш;

- акциядорларнинг йиллик ва навбатдан ташқари умумий йиғилишларини чақириш, қонун ҳужжатларида кўзда тутилган ҳоллар бундан мустасно;

- акциядорларнинг умумий йиғилиши кун тартибини тайёрлаш;

- акциядорларнинг умумий йиғилиши ўтказиладиган сана, вақт ва жойни белгилаш;

- акциядорларнинг умумий йиғилиши ўтказилиши ҳақида хабар қилиш учун Инвестиция фонди акциядорларининг реестрини шакллантириш санасини белгилаш;
 - Инвестиция фонди Уставига ўзгартиш ва қўшимчалар киритиш ёки инвестиция фондининг янги таҳрирдаги уставини тасдиқлаш масалаларини акциядорларнинг умумий йиғилиши ҳал қилиши учун киритиш;
- мол-мулкнинг бозор қийматини белгилашни ташкил этиш;
 - Инвестиция фонди устав фондини қўшимча акцияларни жойлаштириш йўли билан кўпайтириш ва инвестиция фонди Уставига тегишли ўзгартиришларни киритиш тўғрисидаги қарор қабул қилиш;
- ички аудит хизматини ташкил этиш, унинг ходимларини тайинлаш, шунингдек ҳар чоракда унинг ҳисоботларини эшитиб бориш;

- аудиторлик текширувини ўтказиш (мажбурий аудиторлик текшируви бундан мустасно), аудиторлик ташкилотини белгилаш, унинг хизматларига тўланадиган энг кўп ҳақ миқдори ва у билан шартнома тузиш (шартномани бекор қилиш) тўғрисида қарор қабул қилиш;

- Инвестиция фонди ижроия органининг фаолиятига дахлдор ҳар қандай ҳужжатлардан эркин фойдаланиш ва инвестиция фонди кузатув кенгаши зиммасига юклатилган вазифаларни бажариш учун бу ҳужжатларни ижроия органидан олиш. инвестиция фонди кузатув кенгаши ва унинг аъзолари олинган ҳужжатлардан фақат хизмат мақсадларида фойдаланиши мумкин;

- Инвестиция фондининг тафтиш комиссияси аъзоларига тўланадиган ҳақ ва компенсацияларнинг миқдорлари юзасидан тавсиялар бериш;

- Инвестиция фондининг йиллик бизнес-режасини тасдиқлаш;
- дивиденд миқдори, уни тўлаш шакли ва тартиби юзасидан тавсиялар бериш;
- Инвестиция фондининг захира фондидан ва бошқа фондларидан фойдаланиш;
- Инвестиция фондининг филиалларини ташкил этиш ва ваколатхоналарини очиш;
- Инвестиция фондининг шўъба ва тобе хўжалик жамиятларини ташкил этиш;

- қонун ҳужжатларида кўзда тутилган ҳолларда йирик битимлар тузиш тўғрисида қарор қабул қилиш;

- қонун ҳужжатларида кўзда тутилган ҳолларда аффилланган шахслар иштирокида битимлар тузиш тўғрисида қарор қабул қилиш;
- Инвестиция фондининг тижорат ва нотижорат ташкилотлардаги иштироки билан боғлиқ битимларни қонун ҳужжатларида белгиланган тартибда тузиш;

 - қонун ҳужжатларида белгиланган тартибда акцияларни жойлаштириш (қимматли қоғозларнинг биржа бозорига ва уюшган биржадан ташқари бозорига чиқариш) нархини белгилаш;
- қарз маблағларини жалб қилиш тўғрисида қарор қабул қилиш;
 - қимматли қоғозлар чиқарилиши тўғрисидаги қарорни ва эмиссия рисоласини тасдиқлаш;

- аввал рўйхатдан ўтказилган қимматли қоғозлар чиқарилишларига ўзгартириш ва (ёки) қўшимчалар киритиш  тўғрисида қарор қабул қилиш ва ўзгартириш ва қўшимчалар киритиш матнини тасдиқлаш;
- Инвестиция фонди кузатув кенгаши ваколат доирасига қонун ҳужжатларига, ушбу Уставга ва Акциядорларнинг умумий йиғилиши томонидан тасдиқланган "Кузатув кенгаши тўғрисида"ги низомга мувофиқ бошқа масалаларни ҳал этиш ҳам киритилиши мумкин.

10.4. Инвестиция фондининг кузатув кенгаши аъзолари сайлови кумулятив овоз бериш орқали амалга оширилади. Кумулятив овоз беришда ҳар бир акциядорга тегишли овозлар сони инвестиция фондининг кузатув кенгашига сайланиши лозим бўлган шахслар сонига кўпайтирилади ва акциядор шу тариқа олинган овозларни битта номзодга тўлиқ беришга ёки уларни икки ва ундан ортиқ номзодлар ўртасида тақсимлашга ҳақлидир. Энг кўп овоз тўплаган номзодлар инвестиция фонди кузатув кенгаши таркибига сайланган деб ҳисобланади. 

10.5. Инвестиция фонди кузатув кенгашининг раиси кузатув кенгаш аъзолари томонидан уларнинг ўзлари орасидан инвестиция фонди кузатув кенгаши аъзолари умумий сонига нисбатан кўпчилик овоз билан сайланади. Инвестиция фонди кузатув кенгаши ўз раисини жами аъзоларининг кўпчилик овози билан қайта сайлашга ҳақлидир. 

10.6. Инвестиция фонди кузатув кенгашининг раиси унинг ишини ташкил этади, кузатув кенгаши мажлисларини чақиради ва уларда раислик қилади, мажлисда баённома юритилишини ташкил этади. 

10.7. Инвестиция фонди кузатув кенгаши раиси йўқ бўлган ҳолларда унинг вазифасини кузатув кенгаш аъзоларидан бири амалга оширади. 

10.8. Инвестиция фонди кузатув кенгаши мажлислари унинг раиси томонидан ҳар чоракда камида бир марта чақирилади. Заруриятга кўра инвестиция фонди кузатув кенгашининг навбатдан ташқари мажлислари ҳам ўтказилиши мумкин. 

10.9. Инвестиция фонди кузатув кенгашининг қарори кузатув кенгашга сайланган аъзоларнинг камида етмиш беш фоизи иштирок этганида қонуний ҳисобланади. Инвестиция фонди кузатув кенгашининг мажлисида қарорлар, агар қонунчиликда бошқа ҳоллар кўзда тутилмаган бўлса, мажлисда ҳозир бўлганларнинг кўпчилик овози билан қабул қилинади. Инвестиция фонди кузатув кенгаши мажлисида масалалар ҳал этилаётганда кузатув кенгашнинг ҳар бир аъзоси битта овозга эга. Инвестиция фонди кузатув кенгашининг бир аъзоси ўз овозини кузатув кенгашнинг бошқа аъзосига беришига ҳақли эмас. Инвестиция фонди кузатув кенгаши аъзоларининг овозлари тенг бўлган ҳолда, инвестиция фонди кузатув кенгаши раисининг овози ҳал этувчи ҳисобланади. 

10.10. Инвестиция фонди кузатув кенгаши инвестиция фондининг «Кузатув кенгаши тўғрисида»ги Низом асосида иш олиб боради. 

XI. ИНВЕСТИЦИЯ ФОНДИНИНГ ИЖРОИЯ ОРГАНИ
11.1. Инвестиция фондининг кундалик фаолиятига раҳбарликни фонд ижроия органи - инвестиция активларининг ишончли бошқарувчиси томонидан амалга оширилади. 

11.2. Инвестиция активларининг ишончли бошқарувчиси инвестиция фондининг кундалик фаолиятини бошқаради ва оператив раҳбарликни Ўзбекистон Республикаси қонунчилиги, инвестиция фонди Устави, акциядорлар умумий йиғилиши ва кузатув кенгашининг қарорларига мувофиқ амалга оширади. 

11.3. Инвестиция активларининг ишончли бошқарувчиси акциядорлар умумий йиғилиши ва кузатув кенгашига ҳисобот беради. 

11.4. Инвестиция активларининг ишончли бошқарувчиси билан шартнома тузиш, шартномага ўзгартириш ва қўшимчалар киритиш ҳамда шартномани бекор қилиш тўғрисидаги қарор инвестиция фонди акциядорлари томонидан қабул қилинади.  Инвестиция активларининг ишончли бошқарувчиси  билан шартномани инвестиция фонди номидан кузатув кенгаши раиси имзолайди. 

            11.5. Инвестиция активларининг ишончли бошқарувчиси тўланадиган ҳақ миқдори у билан тузиладиган шартномада белгиланади. 
11.6. Инвестиция активларининг ишончли бошқарувчисининг ваколатларига инвестиция фондининг кундалик фаолиятига раҳбарлик қилишга доир барча масалалар киради, акциядорлар умумий йиғилиши ва кузатув кенгашининг ваколатларига киритилган масалалар бундан мустасно. 

11.7. Инвестиция активларининг ишончли бошқарувчиси акциядорлар умумий йиғилиши ва кузатув кенгашининг қарорлари бажарилишини ташкил этади. 

11.8. Инвестиция активларининг ишончли бошқарувчисининг ваколатларига қуйидагилар киради: 

- мазкур устав ва кузатув кенгаши томонидан ўзига берилган ваколатларга мувофиқ инвестиция фондининг ишига раҳбарлик қилиш; 

- кузатув кенгашининг розилигига кўра унинг ишида маслаҳат овози билан иштирок этиш; 

- инвестиция фонди номидан ишончномасиз иш юритиш ва унинг манфаатларини ҳимоя қилиш; 

- инвестиция фонди номидан битимлар тузиш, инвестиция фондининг филиали ёки ваколатхонаси раҳбарини тайинлаш; 

- инвестиция фонди номидан амалдаги қонунчиликка асосан ишончномаларни бериш; 

- ўз ваколатлари доирасида инвестиция фондининг самарали ва барқарор ишлашини таъминлаган ҳолда унинг жорий фаолиятига раҳбарлик қилиш; 
- банкда жамият номидан ҳисоб рақамлар очиш;
- акциядорлар умумий йиғилиши ва кузатув кенгаши қарорларининг бажарилишини ташкил этиш; 

- амалдаги қонунчиликка мувофиқ инвестиция фондида бухгалтерия ҳисоби ва ҳисоботининг ташкил этилиши, зарур ҳолати ва ишончлилигини, йиллик ҳисоботлар ва бошқа молиявий ҳисоботлар тегишли органларга ўз вақтида такдим этилишини, шунингдек акциядорларга, кредиторларга ва бошқа олувчиларга юбориладиган Инвестиция фонди фаолияти тўғрисидаги маълумотлар тақдим этилишини таъминлаш; 

- амалдаги қонун ҳужжатларига ҳамда инвестиция фонди ички ҳужжатларига риоя қилиш. 
       11.9. Инвестиция активларини ишончли бошқарувчнинг ҳуқуқлари:
- инвестиция фондининг чекланмаган миқдордаги инвестицияларини бошқариш;
- инвестиция фонди номидан қимматли қоғозлар билан битимлар тузиш, пул маблағларини қимматли қоғозларга инвестиция қилиш учун инвестиция фондининг пул маблағини тасарруф этиш, қонун ҳужжатларига, уставга ва инвестицион декларацияга мувофиқ инвестиция фондининг активлари билан бошқа битимларни амалга ошириш;
- инвестиция фонди номидан фонд билан тузилган шартномага мувофиқ инвестиция фондининг молиявий-хўжалик фаолияти билан боғлиқ банк ҳужжатларини ва бошқа ҳужжатларни имзолаш;
- инвестиция фонди фаолияти билан боғлиқ харажатларни молиялаштириш учун фонднинг пул маблағларидан фойдаланиш;
- инвестиция фонди кузатув кенгашининг барча мажлисларида кузатувчи сифатида овоз бериш ҳуқуқисиз бир нафар вакилга эга бўлиш ҳуқуқига эга, инвестиция активларининг ишончли бошқарувчиси билан шартнома тузиш шартлари билан боғлиқ масалалар бўйича мажлисларда муҳокама ёки овоз бериш юз берадиган мажлисларнинг даврлари бундан мустасно;
- инвестиция фондининг кузатув кенгашидан тузилган шартномага ва фонд уставига мувофиқ инвестиция активларини ишончли бошқарувчи томонидан фонд номидан ўз вазифалари бажарилиши учун банк ҳужжатларини ва бошқа ҳужжатларни имзолаш ҳуқуқини ёки бошқа ваколатларни беришни (ишончнома бериш йўли билан) талаб қилиш.
 11.10. Инвестиция активларини ишончли бошқарувчининг мажбуриятлари:
- акциядорлар умумий йиғилиши ва кузатув кенгаши йиғилиши қарорларини бажаришни ташкил қилиш;

- инвестиция фондида қонунчиликка риоя қилинишини таъминлаш;

- инвестиция фондининг ривожланиш Бизнес режасини ишлаб чиқилишига рахбарлик қилиш.

- инвестиция фонди кузатув кенгаши чораклик йиғилишларида Бизнес режа асосий кўрсаткичларини бажарилиши юзасидан ҳисобот бериб бориш;

- амалдаги қонунчиликка мувофиқ инвестиция фондида бухгалтерия ҳисоби ва ҳисоботининг ташкил этилиши, йиллик ҳисоботлар ва бошқа молиявий ҳисоботлар тегишли органларга ўз вақтида такдим этилишини, шунингдек акциядорларга, кредиторларга ва бошқа олувчиларга юбориладиган фонд фаолияти тўғрисидаги маълумотлар тақдим этилишини таъминлаш.

        - устав қоидаларига, инвестиция фонди кузатув кенгаши ва акциядорлари умумий йиғилиши қарорларига, шунингдек бошқа қонун ҳужжатларига мувофиқ инвестицияларни ва қимматли қоғозлар портфелини самарали бошқаришни таъминлаш ҳамда фонд акциядорларининг манфаатларини ҳимоя қилиш учун имкони бўлган барча саъй-ҳаракатларни амалга ошириш;
- уставга мувофиқ инвестиция фонди акцияларини жойлаштириш бўйича тегишли ишларини олиб бориш ҳамда фонд акцияларини жойлаштириш натижасида олинган барча маблағларни фонднинг ҳисоб рақамига кечиктирмасдан ўтказиш мажбуриятини юклаш;
- инвестиция фондига тегишли бўлган барча пул маблағларни фонднинг банк ҳисоб рақамига дарҳол ўтказиш;
- ҳар бир молиявий чорак тугаллангандан кейин 30 кундан кечиктирмай фонд кузатув кенгашга:

а) ҳисобот даврининг бухгалтерия баланси, молиявий натижалар ва даромадлардан фойдаланиш тўғрисидаги ҳисобот;

б) ҳисобот даврида олинган банк кредитлари, ундан фойдаланилиши ва унинг қайтарилиши тўғрисидаги ҳисобот;

в) ҳисобот даврида инвестиция фонднинг қимматли қоғозлари ва бошқа активлари билан содир этилган битимлар бўйича ҳисобот;

г) ҳисобот даври мобайнида инвестиция фонди маблағлари ҳисобига инвестиция активларини ишончли бошқарувчи томонидан қилинган харажатлар тўғрисидаги ҳисобот тақдим этиш;
 - кузатув кенгашни инвестиция активларини ишончли бошқарувчи раҳбарлари таркибидаги ўзгаришлар тўғрисида ўз вақтида хабардор қилиш;
-) акциядорларнинг йиллик умумий йиғилиши ўтказилиши кунидан 30 кун олдин кузатув кенгашга инвестиция фонди фаолияти тўғрисидаги баланс ҳисоботни, шу жумладан соф активлар қиймати тўғрисидаги ҳисоботни, фойда ва зарарлар тўғрисидаги ҳисоботни, олинган банк кредитлари, ундан фойдаланиш ва унинг қайтариш тўғрисидаги ҳисоботни, шунингдек ҳар бир аниқ ҳолатда инвестиция фондининг мустақил аудиторлари томонидан тасдиқланган ҳисобот даврининг охирги кунида тузилган бухгалтерия ҳисоботининг бошқа шаклларини тақдим этиш;
- инвестиция фондининг инвестиция портфелини ташкил этадиган барча активларни қимматли қоғозлар Марказий депозитарийсида сақлаш;
- инвестиция фондининг акциялари билан битимлар бўйича ҳисоб-китобда хато қилинган тақдирда маблағлар фонд ҳисоб рақамига қайтарилишини ёки компенсация қилинишини таъминлаш;
- қонунчиликда белгиланган тартибда ва муддатларда қимматли қоғозлар бозорини тартибга солиш бўйича ваколатли давлат органига ҳисобот тақдим этиш.
 11.11. Инвестиция активларини ишончли бошқарувчи ўз ҳуқуқларини амалга оширишда ва ўз мажбуриятларини бажаришда инвестиция фонди манфаатларини кўзлаб иш тутиши лозим. 

11.12. Инвестиция активларининг ишончли бошқарувчиси ўз хатти-ҳаракатлари билан инвестиция фондига ва акциядорларга етказилган йўқотиш ва зарар учун қонун ҳужжатларига мувофиқ шунингдек, инвестиция фонди билан тузилган шартномада назарда тутилган тартибда жавоб берадилар.
 11.13. Инвестиция активларини ишончли бошқарувчи мазкур устав ва Акциядорлар умумий йиғилиши томонидан тасдиқланган «Ижроия органи тўғрисида» ги Низом асосида иш олиб боради. 

XII. ИНВЕСТИЦИЯ ФОНДИНИНГ ТАФТИШ КОМИССИЯСИ
12.1. Инвестиция фондининг молия-хўжалик фаолиятини назорат қилиш учун акциядорларнинг умумий йиғилиши тафтиш комиссиясини бир йил муддатга сайлайди. инвестиция фонди тафтиш комиссияси 3 кишидан иборат. 

12.2. Инвестиция фонди тафтиш комиссияси аъзоларига доир малака талаблари акциядорларнинг умумий йиғилиши томонидан белгиланади. 

12.3. Инвестиция фонди тафтиш комиссиясининг аъзолари бир вақтнинг ўзида инвестиция фонди кузатув кенгашининг аъзоси бўлиши, шунингдек айни шу фондда меҳнат шартномаси бўйича ишлаши мумкин эмас.

12.4. Инвестиция фондининг молия-хўжалик фаолиятини текшириш тафтиш комиссиясининг, акциядорлар умумий йиғилишининг, инвестиция фонди кузатув кенгашининг ташаббусига кўра ёки инвестиция фонди овоз берувчи акцияларининг камида беш фоизига эгалик қилувчи акциядорнинг (акциядорларнинг) талабига кўра инвестиция фонди кузатув кенгашини олдиндан хабардор қилиш йўли билан бир йиллик ёки бошқа давр ичидаги фаолият якунлари бўйича амалга оширилади.

12.5. Инвестиция фондининг молия-хўжалик фаолиятини текшириш якунларига кўра инвестиция фондининг тафтиш комиссияси хулоса тузади, бу хулосада:

- инвестиция фондининг ҳисоботларида ва бошқа молиявий ҳужжатларида кўрсатилган маълумотларнинг ишончлилигига доир баҳо;

- бухгалтерия ҳисобини юритиш ва молиявий ҳисоботни тақдим этиш тартиби бузилганлиги, шунингдек молия-хўжалик фаолияти амалга оширилаётганда қонун ҳужжатлари бузилганлиги фактлари тўғрисидаги ахборот кўрсатилиши шарт.

12.6. Тафтиш комиссияси инвестиция фондида аффилланган шахслар билан тузилган битимлар ёки йирик битимлар мавжудлиги, шунингдек қонун ҳужжатларининг ва инвестиция фонди ички ҳужжатларининг бундай битимларни тузишга доир талабларига риоя қилиниши тўғрисидаги хулосани ҳар чоракда инвестиция фонди кузатув кенгашининг мажлисига олиб чиқади. 

12.7. Инвестиция фонди тафтиш комиссиясининг талабига биноан инвестиция фондининг бошқарув органларидаги мансабдор шахслар молия-хўжалик фаолияти тўғрисидаги ҳужжатларни тафтиш комиссиясига такдим этишлари шарт. 

12.8. Инвестиция фондининг тафтиш комиссияси амалдаги қонунчиликка мувофиқ акциядорларнинг навбатдан ташқари умумий йиғилиши чақирилишини талаб қилишга ҳақли. 

12.9. Инвестиция фонди тафтиш комиссиясининг аъзолари бир вақтнинг ўзида инвестиция фонди Кузатув кенгашининг аъзоси бўлишлари, шунингдек инвестиция фондининг бошқарув органларида бошқа лавозимларни эгаллашлари мумкин эмас. Айни бир шахс инвестиция фондининг тафтиш комиссияси таркибига кетма-кет уч мартадан ортиқ сайланиши мумкин эмас. 

12.10. Инвестиция фонди тафтиш комиссияси ваколатлари:

- инвестиция фонди акциядорларининг навбатдан ташқари умумий йиғилишини чақиришни инвестиция фонди ваколатли органидан талаб қилишга ҳақли;

- тафтиш комиссия иш фаолиятига дахлдор маълумотни ижро органидан талаб қилишга ҳақли;

- тафтиш комиссияси иш фаолиятида учун шартнома асосида инвестиция фондида шартнома асосида ишламайдиган мутахассисни жалб этиши мумкин.

- тафтиш комиссияси инвестиция фонди бошқарув органлари йиғилишларида иштирок этиши мумкин.
12.11. Инвестиция фонди тафтиш комиссияси фаолиятининг тартиби акциядорлар умумий йиғилиши томонидан тасдиқланадиган инвестиция фонди «Тафтиш комиссияси тўғрисида»ги низомда белгилаб қўйилади. 

XIII. ИНВЕСТИЦИЯ ФОНДИ ҚИММАТЛИ ҚОҒОЗЛАР МАРКАЗИЙ
ДЕПОЗИТАРИЙСИ, АУДИТОРИ ВА ҚАРЗ МАБЛАҒЛАРИНИ ЖАЛБ ҚИЛИШ ТАРТИБИ
13.1. Инвестиция фонди акцияларининг ҳисоби Қимматли қоғозлар марказий депозитарийсида юритилади. Қимматли қоғозлар марказий депозитарийси билан шартнома тузиш, шартномага ўзгартириш ва қўшимчалар киритиш ҳамда шартномани бекор қилиш тўғрисидаги қарор инвестиция фонди акциядорлари томонидан қабул қилинади. Қимматли қоғозлар марказий депозитарийси билан шартномани инвестиция фонди номидан ижроия органи рахбари имзолайди. 

13.2. Қимматли қоғозлар марказий депозитарийсига тўланадиган ҳақ миқдори у билан тузиладиган шартномада белгиланади. 
           13.3. Қимматли қоғозлар марказий депозитарийси тузилган шартнома  талабларини, шу жумладан қимматли қоғозларни алмаштириш, сотиб олиш ва сотишга чеклашларни назарда тутган ҳолда инвестиция фонди қимматли қоғозлари бўйича операцияларни ҳисобга олади ва назорат қилади.
          13.4. Қимматли қоғозлар марказий депозитарийси ўз хатти-ҳаракатлари билан инвестиция фондига ва акциядорларга етказилган йўқотиш ва зарар учун қонун ҳужжатларига мувофиқ шунингдек, инвестиция фонди билан тузилган шартномада назарда тутилган тартибда жавоб берадилар.
         13.5. Инвестиция фонди инвестиция активларининг ишончли бошқарувчиси ва Қимматли қоғозлар марказий депозитарийсининг ҳужжатларини ва ҳисоботларини ҳар йили текшириш учун аудитор ташкилоти тайинлайди.
Аудиторлик ташкилоти инвестиция фонди билан тузилган шартномага мувофиқ қонун ҳужжатларида белгиланган тартибда инвестиция фонди молия-хўжалик фаолиятининг текширилишини амалга оширади ва унга аудиторлик хулосасини тақдим этади.

Аудиторлик ташкилоти инвестиция фондининг молиявий ҳисоботи ва молияга доир бошқа ахборот ҳақидаги нотўғри хулосани ўз ичига олган аудиторлик хулосаси тузилганлиги оқибатида етказилган зарар учун инвестиция фонди олдида жавобгар бўлади. 

         13.6. Инвестиция фонди муддатли кредит шартномаси асосида қарз маблағларини жалб қилиши мумкин. 
ХIV. ЯКУНИЙ ҚОИДАЛАР
14.1. Устав бўйича келиб чиқадиган барча низо ва келишмовчиликлар акциядорларнинг ўзаро келишуви йўли билан амалдаги қонун ҳужжатлари ва ушбу уставга асосан ҳал қилинади. 

14.2. Низо ва келишмовчиликларни музокаралар йўли билан ҳал қилиш имконияти бўлмаган тақдирда улар тегишли равишда суд орқали ҳал қилинади. 

14.3. Мазкур Устав Ўзбекистон Республикасининг қонун ҳужжатларида белгиланган тартибда давлат рўйхатига олинган вақтдан бошлаб кучга киради.

